LOREA CHAROLAREKIN BATERA PERUKO EGONALDIKO LEIRE 
GANDIAGAREN MEMORIAK 

Perun Lorea Charolarekin izan nuen bizipena ekainaren 23an hasi zen Alto Trujillorantz abiatu ginenean eta abuztuaren 18an bukatu zen gure itzuleran.

2005.urteko irailean Egoaiziako partaide egin ginen boluntario gisa eta hurrengo urteko urrian G.K.E-ko beste kide batzuek Udaletxeak uda-ero eskaintzen dituen Elkartasun Bekak eskatzea proposatu ziguten. Zalantzarik izan gabe onartu genuen ustekabea eta zirraragarria zen proposamen hau. Gure pozerako beka bioi eman ziguten eta uda heldu zenean (sekula iritsiko ez zela zirudien eta era berean gainean geneukan) beti nahi izan genuena egin genuen. 

Alto Trujillo gizakien  finkatze eremua Trujillotik doan jendea jasotzen duen hedadura handiko lursaila da. Trujillo La Libertad departamentuko hiriburua da eta Peruko ipar kostaldean kokatzen da. Alto Trujillon finkatuta dagoen biztanleriaren (45000 baino gehiago) % 70-a 25 urtetik beherakoa da. Hainbeste jende gazterekin eskolak oso beharrezkoak dira, baina gaur egun 3 besterik ez daude. Gu Fé y Alegría 63 zenbakidun Probidentzia Andre Mari Ikastetxean aritu ginen. Ikastetxeak 5 urteko bizitza eta 780 ikasle ditu eta maila eta gradu guztiak lortzera heltzen denean 2000 ikasle izatera iritsiko da. 

AltoTrujilloko egoera zaila da benetan. Alde batetik, ume gehienek desnutrizioa dute. Hau euren dieta patata, arroza eta esne pixka bat jatera mugatzen delako gertatzen da. Denek dute proteina gabezia, ez baitute ez okelarik ez arrainik jaten eta barazkiak ere oso gutxitan. Elikadura honengatik errendimendu eskolarra baxua da eta umeek hazkuntza arazoak izaten dituzte (gehienak baxuak dira). Beste aldetik, zoritxarrez garbitasun baldintzak garbiak izatetik urruti daude. Ura bi egunetik behin 2 orduz  jasotzen dute eta dutxa edo harraskarik ez dutenez, balde handiak urez betetzen dituzte eta gorputz garbiketarako, arropak garbitzeko eta sukaldean aritzeko edo edateko antolatzen dute. Honez gain, neskak adin txikitan ama egiten dira eta honek eskolatik aldentzen ditu eta lanbide bat ikasteko aukeratik ere bai. Ez dute egoera erraza bizi eta batzuetan bikoteek utzi egiten dituzte umea izan eta denbora gutxira.

Ezustekoak bidaia guztietan agertzen dira eta eskolako liburutegiaren eta jantokiaren eraiketen atzerapenek gurearen zuzenbidea aldatu arazi zuten. Hori zela eta, eskola zuzentzen duten monjekin batera etorkizunean liburutegian erabiliko duten material didaktikoa beraien etxean antolatuko genuela erabaki genuen. Liburuei zegokienean, lehendabizi, eskolako testuliburuak biltzen dituen inbentarioa sortu genuen eta ondoren, liburutegiko liburuak biltzen dituen beste bat. Aldi berean kaxetan gordeta zeuden liburuak plastikoz estaltzen eta beharrezko pausoak jarraituz zigilatzen genituen. Ondoren, arloka banatuz liburu guztiak kaxetan gorde genituen aurrerantzean liburutegiko apaletan koka ditzaten. Azkenik, idazlan bat prestatu genuen non pausoz pauso guk burututako lana eta erabili genuen metodoa agertzen ziren. Honen bidez, liburutegiko arduradunak eskolak jasoko dituen liburuak aurretik jasota dituenen modu berean antolatu ahal izango ditu.

Bestalde, liburutegia alde batera utzita, goizez Lehen Hezkuntzako 2.mailako ikasleekin irakurketa ulerkorra egiten genuen. Ikasleek hezkuntza prozesua 5 urterekin hasten duten arren eta 2.mailan nahiko ondo irakurtzen badute ere, irakurtzen duten ezer ulertzen ez dutelako hau egitea beharrezkoa zen. Jolastorduan soka-saltoan edo harrapaketan aritzen ginen umeekin eta irakasle askok heziketa fisikoko klaseetan ikasleei jolas berriak erakusteko eskatu ziguten, beraiek zekitenez gain berrietan ere jostatu ahal izateko.

Ikasle batzuk gurasorik ez zutela eta bakarrik bizi zirela entzuten genuen eta monja bati egoera zailenean zeuden familien izenen zerrenda bat luzatzeko eskatu genion. Bisitan joan, fruta pixka bat eraman eta beraiekin hitz egin ahal izateko. Asko oso adierazkorrak ez ziren arren (helduekin zuten kontaktu murritzagatik) barre eragin genien eta horrek pozez bete gintuen.

Gehitu nahiko nuke neure buruak harritu ninduela lehenengo egunak aurrera joan ahala han daramaten bizitza ikusi eta triste jartzen ez nintzelako. Gero eta seguruago nago umeek erakutsi ziguten poza eta maitasunagatik zela eta Lorearekin nengoelako. Ezin dut esperientzia hau bera gabe imajinatu. Joan aurretik oso lagunak ginen eta han elkarrekin ikasi dugu, elkarrekin barre egin dugu eta elkarrekin egin dugu negar ere. Alto Tujillora itzultzeko zortea badut, Lorekin egingo dut zalantzarik gabe. Nahiz eta hasieran elkarbizitza eta bertako egoerara moldatzea erraza izan ez, pixkanaka-pixkanaka monjen konfiantza irabazi genuen eta azkenerako pozik eta egindako lanagatik eskertuta zeuden. Ondorioz, gu ere gustura geunden zentzu honetan.

Bidaia ahaztezina honetatik umeen irribarrea eta bizitzarekiko duten apaltasuna neurekin gordeko ditut beti.

